
 გადაწყვეტილება  № 2023-05 

(ლუკა მაისურაძის საქმეზე) 

 

 

I. კომპეტენცია და მოქმედი წესები 

 

1. მსოფლიოს ანტიდოპინგური კოდექსის მე-8 მუხლის შესაბამისად ანტიდოპინგურმა 

ორგანიზაციამ უნდა უზრუნველყოს მიუკერძოებელი მოსმენის ჩატარება გონივრულ დროში 

სამართლიანი, მიუკერძოებელი და დამოუკიდებელი მოსმენის პანელის მიერ მსოფლიო 

ანტიდოპინგური ორგანიზაციის მიერ დადგენილი შედეგების მართვის საერთაშორისო 

სტანდარტების შესაბამისად. 

2. საქართველოს ანტიდოპინგური სააგენტოს ანტიდოპინგური სადისციპლინო კომისია არის 

„სპორტის შესახებ“ საქართველოს კანონის 224 მუხლის მე-5 პუნქტის „გ“ ქვეპუნქტის და 

საქართველოს ანტიდოპინგური წესების მე-8 მუხლი 8.1. პუნქტის შესაბამისად საქართველოს 

ანტიდოპინგური სააგენტოს მიერ შექმნილი ანტიდოპინგური საქმეების განმხილველი 

სადისციპლინო ორგანო.  

3. საქართველოს ანტიდოპინგური სააგენტოს ანტიდოპინგური სადისციპლინო კომისიის 

დებულების პირველი მუხლის 1.2. პუნქტი „ა“ ქვეპუნქტით სადისციპლინო ანტიდოპინგური 

კომისია (შემდგომში - კომისია) არის მუდმივი კოლეგიური ორგანო, რომელიც შექმნილია 

დისციპლინური საქმის განხილვისთვის სპორტსმენების, მწვრთნელების, სპორტის ექიმების, 

მსაჯების, ფიზიკური კულტურისა და სპორტის სპეციალისტებისა და სხვა პირების მიმართ.  

4. საქართველოს ანტიდოპინგური სააგენტოს ანტიდოპინგური სადისციპლინო კომისიის 

დებულების პირველი მუხლის 1.3. პუნქტი „ა“ ქვეპუნქტით საქართველოს ანტიდოპინგური 

სააგენტოს ანტიდოპინგური სადისციპლინო კომისია საქმეს განიხილავს საქართველოს 

ანტიდოპინგური სააგენტოს ანტიდოპინგური სადისციპლინო კომისიის დებულების 

შესაბამისად და  გადაწყვეტილებას იღებს საქართველოს  ანტიდოპინგური წესების მიხედვით. 

 

 

 



 

II.  ფაქტები და პროცედურა 

 

5. 2023 წლის 09 ნოემბერს საქართველოს ანტიდოპინგური სააგენტოს ანტიდოპინგური 

სადისციპლინო კომისიაში განსახილველად შემოვიდა საქართველოს ანტიდოპინგური 

სააგენტოს მიერ გამოგზავნილი დოკუმენტაცია ლუკა მაისურაძის საქმესთან დაკავშირებით. 

6. ინფორმაცია სპორტსმენის შესახებ: 

გენდერი: მამრობითი 

გვარი: მაისურაძე 

სახელი: ლუკა 

დაბადების თარიღი: 30.01.1998 

მისამართი: საქართველო, ხაშური, ტაბიძის ქუჩა N29ა 

ტელეფონის ნომერი: +995 593 25 84 20 

ელ-ფოსტის მისამართი:  lukamaisuradze098@gmail.com 

დოკუმენტის ტიპი: პირადობის მოწმობა 

პირადი ნომერიი: 57001058404 

სპორტის ფედერაცია: ძიუდოს ეროვნული ფედერაცია  

ლუკა მაისურაძე –  საერთაშორისო დონის სპორტსმენი, საქართველოს ძიუდოს ნაკრები 

გუნდის წევრი, 2023 წლის მსოფლიო ჩემპიონი, 2022 წლის ევროპის ჩემპიონი, მსოფლიო, 

ევროპის   ჩემპიონატებისა და 2019 წლის ევროპული თამაშების ბრინჯაოს პრიზიორი. 

7. კომისიაში შემოსული დოკუმენტაციის ანალიზით ირკვევა, რომ 2023 წლის 12 აპრილს, არა-

საშეჯიბრო ტესტირების დროს, GADA-ს დოპინგ კონტროლის ოფიცერმა („DCO“) აიღო ლუკა 

მაისურაძისგან შარდის ნიმუში, რომელიც გაიყო ორად და  მიეცა საცნობარო ნომრები 

A1190309  (“A ნიმუში”), B1190309 („B ნიმუში“). ტესტირების ჩატარების პროცესზე, ლუკა 

მაისურაძეს შენიშვნა პროცესის მიმართ არ ჰქონია, რის შესახებაც მითითებულია დოპინგ-

კონტროლის ფორმაში და დადასტურებულია ხელის მოწერით.  

8. იმავე დღეს, 2023 წლის 12 აპრილს ნიმუში გადატანილი იქნა მსოფლიო                       ანტიდოპინგურ 

სააგენტოს მიერ (“WADA”) - აკრედიტებული ლაბორატორიაში, დოპინგის ლაბორატორია, 

კიოლნი, გერმანია (ლაბორატორია).  

9. ლაბორატორიამ, გაანალიზა A ნიმუში WADA-ს ლაბორატორიების საერთაშორისო 

სტანდარტით დადგენილი პროცედურების შესაბამისად. ნიმუშის ანალიზმა დაადასტურა 

არასასურველი ანალიტიკური შედეგი: (AAF) – S1.2 სხვა ანაბოლური აგენტები/ანობოზარმი 

(ოსტარინი).  

10. შედეგის შესახებ ლაბორატორიამ საქართველოს ანტი-დოპინგურ სააგენტოს აცნობა 2023 წლის 

9 ივნისს.  

11. სხვა ანაბოლური აგენტები/ენობოზარმი (ოსტარინი) WADA-ს აკრძალული სიის S1 კლასის 

მიხედვით ითვლება აკრძალულ განუსაზღვრელ (არა-სპეციფიური) ნივთიერებად.  

12. 2023 წლის 13 ივნისს, სპორტსმენ ლუკა მაისურაძეს ოფიციალურად წარედგინა ბრალი, 

საქართველოს კულტურის, სპორტისა და ახალგაზრდობის სამინისტროს MES 2 21 0000161709, 

დათარიღებული 25.02.2021 ბრძანების და საქართველოს ანტიდოპინგური სააგენტოს (GADA) 

გამგეობის მიერ დამტკიცებული (გამგეობის სხდომის ოქმი 28.04.2020 წ.) GADA-ს 

ანტიდოპინგური წესების 2021 („ADR“) დარღვევისთვის. 

13. საქართველოს ანტიდოპინგური სააგენტოს მიერ ანალიზის არასასურველი ანალიტიკური 

შედეგების და სავალდებულო დროებითი დისკვალიფიკაციის შესახებ შეტყობინება ლუკა 

მაისურაძეს და საქართველოს ძიუდოს ეროვნულ ფედერაციას გაეგზავნა 2023 წლის 13 ივნისს. 

14. ჩვენი ჩანაწერების მიხედვით, ლუკა მაისურაძეს არ აქვს თერაპიული გამოყენების 

გამონაკლისი (TUE), რომელიც გაამართლებდა მის ორგანიზმში არასასურველი ანალიტიკური 

შედეგის: (AAF) – S1.2 სხვა ანაბოლური აგენტების/ენობოზარმის (ოსტარინი) არსებობას.  

15. წაყენებული ბრალის შესაბამისად არასასურველი ანალიტიკური შედეგი  A ნიმუშში 

განხილულ იქნა (ანტი-დოპინგური წესების მუხლი 2.1-ის შესაბამისად) და დადგინდა, რომ 

ლუკა მაისურაძემ დაარღვია ანტი-დოპინგური წესების  2.1. მუხლი. 

16. მას ბრალი დაეკისრა (ADR-ის 7.2 მუხლის შესაბამისად) და დადგინდა, რომ სპორტსმენს 

ეკისრება პასუხისგება 2.1 ADR-ის დარღვევისთვის, კერძოდ, სპორტსმენის ნიმუშში 

აკრძალული ნივთიერებების „სხვა ანაბოლური აგენტების“ არსებობის გამო. 

17. ეს არის ლუკა მაისურაძის  პირველი დოპინგსაწინააღმდეგო წესების დარღვევა, შესაბამისად, 

დაექვემდებარა დოპინგსაწინააღმდეგო წესების 10.1 და 10.2.1. მითითებულ შედეგებს 

პირველი დანაშაულისთვის, რაც გულისხმობს დისკვალიფიკაციას 4 (ოთხი) წლამდე. 

18. ბრალის შეტყიბინებაში სააგენტომ ლუკა მაისურაძეს განუმარტა, რომ ვინაიდან ენობოზარმი 

კვალიფიცირებულია, როგორც განუსაზღვრელი (არა-სპეციფიკური) ნივთიერება  აკრძალული 

სიის მიხედვით, დამტკიცებული WADA-ს მიერ ADR 7.4.1.  მუხლის შესაბამისად, ის იყო 

დროებით დისკვალიფიცირებული ნებისმიერ შეჯიბრებაში მონაწილეობისგან ამ საკითხის 

განხილვაზე საბოლოო გადაწყვეტილების მიღებამდე.  

19. შეტყობინებით ლუკა მაისურაძეს აცნობეს, რომ ის დროებით დისკვალიფიცირებულია და არ 

აქვს უფლება მიიღოს მონაწილეობა, ნებისმიერ შეჯიბრში, სპორტულ ღონისძიებაში ან სხვა 

აქტივობაში, რომელიმე სპორტულ სტრუქტურაში ან სტრუქტურებში, რომლებიც 

აღიარებულია ნებისმიერი ხელმომწერის მიერ WADA -ს მსოფლიო დოპინგსაწინააღმდეგო 

კოდექსის შესაბამისად, შეტყობინების დღიდან საბოლოო გადაწყვეტილების  მიღების 

თარიღამდე. 

20. 2023 წლის 22 ივნისს, სპორტსმენმა ოფიციალურად განაცხადა, რომ სურდა ბ სინჯის ანალიზი 

და წარმოადგინა შესაბამისი ოფიციალური ფორმა.  

21. 2023 წლის 23 ივნისს, ბ-ნმა ლუკა მაისურაძემ წარმოადგინა განცხადება, რომლის თანახმადაც, 

იგი არ ეთანხმება A ნიმუშის (A1190309) კვლევის შედეგებს (09/06/2023) და მოითხოვს B 

ნიმუშის გახსნას. გარდა ამისა, ითხოვს A1190309 ნიმუშის სრულ ლაბორატორიულ პაკეტს.  

22. 2023 წლის 12 ივლისს სადსმა სპორტსმენსა და მის წარმომადგენლებს ელექტრონული ფოსტით 

გაუგზავნა A ნიმუშის სრული ლაბორატორიული პაკეტი.  

23. 2023 წლის 19 ივლისს, სადსს სპორტსმენის წარმომადგენელმა აცნობა, რომ მათ აღმოაჩინეს 

შესაძლო დაბინძურება, ამიტომ სურდათ ბ ნიმუშის ანალიზის მოთხოვნის გაუქმება. 2023 

წლის 20 ივლისს ბ-ნმა ლუკა მაისურაძემ წარმოადგინა ახალი განცხადება, სადაც განმარტავს 

შემდეგს - იგი აცნობიერებს ბ ნიმუშის ანალიზზე უარის თქმის შედეგებს.  

24. 2023 წლის 21 ივლისს სპორტსმენმა უარი განაცხადა საბოლოოდ ბ-სინჯის ანალიზზე და 

წარმოადგინა შესაბამისი ოფიციალური ფორმა.  

25. 2023 წლის 24 ივლისს, სპორტსმენმა წერილით მიმართა საქართველოს ანტი-დოპინგური 

სააგენტოს თავმჯდომარეს, სადაც განმარტა, რომ აღმოჩენილი აკრძალული ნივთიერების 



SARMS ENOBOSARM (ოსტარინის) წყაროს აღმოსაჩენად, ბატონი მაისურაძის და მისი გუნდის 

მიერ ჩატარებული გამოძიების ფარგლებში, გაკეთდა ყველა საკვები დანამატის ანალიზი, 

რომლებსაც ბატონი მაისურაძე იყენებდა სინჯის ჩაბარების წინა პერიოდში. ლოგისტიკური და 

ფინანსური ეკონომიის მიზნით, ჩატარდა საკვები დანამატების წინასწარი ხარისხობრივი 

ანალიზი (სულ 24 ერთეულის) საერთაშორისო წესებით სერტიფიცირებული ყუბანის 

სახელმწიფო უნივერსიტეტის (კრასნოდარი, რუსეთი) სსსკ „ანალიტის“ ლაბორატორიაში. 

ერთ-ერთ ნიმუშში კერძოდ, „Brain’-ის გახსნილ ქილაში აღმოჩნდა ოსტარინი, რომელიც არ იყო 

მითითებული არც ეტიკეტზე და არც მწარმოებლის ვებსაიტზე.  ვინაიდან და რადგანაც, 

ზემოთხსენებული კვლევა არ ჩატარებული WADA-ს მიერ აკრედიტირებულ ლაბორატორიაში, 

სპორტსმენმა სადსის თავმჯდომარეს მიმართა თხოვნით, დაეხმაროს მათ საეჭვო ნიმუშის 

ანალიზი ჩატარდეს WADA-ს მიერ აკრედიტირებულ ლაბორატორიაში კიოლნში, გერმანიაში.  

26. 2023 წლის 24 ივლისს სპორტსმენმა სააგენტოს წარუდგინა შუამდგომლობა დროებითი 

აკრძალვის გაუქმების შესახებ, სადაც მოითხოვა სპორტსმენ ლუკა მაისურაძის დროებითი 

აკრძალვის გაუქმებას მანამ, სანამ საქართველოს ანტიდოპინგური სადისციპლინო კომიტეტი 

მოსმენაზე საქმეს არსებითად არ განიხილავს.  

27. 2023 წლის 27 ივლისს, ლუკა მაისურაძემ წარმოადგინა, ნოტარიულად დამოწმებული 

მინდობილობა, რომლითაც მიანიჭა უფლებამოსილება პაცევა არტემ ალექსანდრეს ძეს 

(08/09/1977) და ანცელიოვიჩ ანნა ალექსანდრეს ასულს (15/09/1981) დაიცვან მისი ინტერესები, 

როგორც სადსის, ასევე სადსის სადისციპლინო კომიტეტის წინაშე. 

28. 2023 წლის 27 ივლისს, ლუკა მაისურაძემ წარმოადგინა ექიმი დიმიტრი ბაღათურიას 

განმარტება, რითაც სპორტსმენს სურს დაადასტუროს, რომ იგი იღებდა საკვებ დანამატებს 

ექიმის რეკომენდაციით.  

29. 2023 წლის 31 ივლისს ჩატარდა წინასწარი მოსმენა, ლუკა მაისურაძესა და მის 

შუამდგომლობასთან დაკავშირებით და კომიტეტმა განიხილა სპორტსმენის მოთხოვნა 

წინასწარი დისკვალიფიკაციის გაუქმების შესახებ.  

30. 2023 წლის 02 აგვისტოს გადაწყვეტილებით, საქართველოს ანტიდოპინგური სააგენტოს 

სადისციპლინო კომიტეტმა, გამოსცა გადაწყვეტილება N2023-03, რომლის საფუძველზეც 

დაკმაყოფილდა ლუკა მაისურაძის შუამდგომლობა და გაუქმდა დროებითი სავალდებულო 

დისკვალიფიკაცია. სადისციპლინო კომიტეტის გადაწყვეტილებით ლუკა მაისურაძემ შეძლო 

დაედასტურებინა, სულ მცირე „გონივრული შესაძლებლობების“ დონეზე და მაქსიმუმ 

„ალბათობის ბალანსის“ დონეზე, რომ ანტი-დოპინგური წესების დარღვევა გამოწვეული იყო 

დაბინძურებული ნივთიერების მიღებით. წარმოდგენილი მტკიცებულებების შესწავლის 

შემდგომ, კომიტეტის გადაწყვეტილებით საქმის არსებით განხილვამდე ლუკა მაისურაძეს 

გაუუქმდა დროებითი დისკვალიფიკაცია.  

31. წინასწარი მოსმენის შემდეგ ვინაიდან და რადგანაც, საქმეში წარმოდგენილი მტკიცებულება 

პროდუქტის დაბინძურების შესახებ იყო ანალიზის შედეგი, რომელიც ჩატარდა არა WADA-ს 

მიერ აკრედიტირებულ ლაბორატორიაში, სპორტმენს GADA-ს შუამდგომლობით დაევალა, 

საკვები დანამატის (გაუხსნელი, გახსნილი) WADA-ს მიერ აკრედიტირებულ ლაბორატორიაში 

გაგზავნა. აღნიშნული უზრუნველყოფილ იქნა 2023 წლის სექტემბერში. 

32. 2023 წლის 22 სექტემბერს, კიოლნის ლაბორატორიაში ჩატარდა ანალიზი, რომლის შედეგადაც 

დადასტურდა საკვებ დანამატში სახელწოდებით „Dioxyme- nootropics Brain“ ოსტარინის 

არსებობა. ლაბორატორიის დაკვნით: ოსტარინის კონცენტრაცია აღნიშნულ საკვებ დანამატში 



დაახლოებით არის გახსნილ ქილაში - 23.7 ug/g; გაუხსნელ ქილაში - 20.2 ug/g. 

33. ლაბორატორიის დასკვნის მიღების შემდეგ (2023 წლის 02 ოქტომბერს) სპორტსმენის 

წარმომადგენლებს საქართველოს ანტი-დოპინგურმა სააგენტომ აცნობა კიოლნის 

ლაბორატორიის ანალიზის შედეგი. ამის შემდეგ, საქართველოს ანტი-დოპინგურ სააგენტოსა 

და სპორტსმენის წარმომადგენლობას შორის გაიმართა არაერთხელ სატელოფონო 

კომუნიკაცია, რომლის შედეგადაც მათ დაევალათ უკვე საქმის არსებითი განხილვისთვის 

სამართლებრივი პოზიციისა და სპორტსმენის ახსნა-განმარტების წარმოდგენა. 

34. სპორტმენის წარმომადგენლების განმარტებით, ისინი იმყოფებოდნენ შვებულებაში და  რათა 

დაცული ყოფილიყო, სპორტსმენის სამართლიანი წარმომადგენლობის და სამართლიანი 

მოსმენის უფლება, მოითხოვეს ვადის განგრძობა, რომელიც განისაზღვრა 2023 წლის 

ოქტომბრის რიცხვებით.  

35. 2023 წლის 09 ნოემბერს, საქართველოს ანტი-დოპინგური სააგენტოს მეილზე, საქართველოს 

ანტიდოპინგურმა სააგენტომ მიიღო ბ-ნი ლუკა მაისურაძის წარმომადგენლის ქ-ნი ანა 

ანცელიოვიჩის წერილი, რომელსაც თანდართულ ფაილებად მოყვა საქართველოს ძიუდოს 

ნაკრების ექიმ-რეაბილიტოლოგის დიმიტრი ბაღათურიას ჩვენება, სპორტმენის სტუდენტური 

ბილეთი და წარმომადგენლის სამართლებრივი პოზიცია. 

36. 2023 წლის 09 ნოემბერს, მოგვიანებით ასევე ელექტორნული ფოსტის საშუალებით ბ-ნი ლუკა 

მაისურაძის წარმომადგენელმა გამოგვიგზავნა სპორტსმენის მიერ ხელმოწერილი განმარტება, 

რომელიც მათი განმარტებით წარმოადგენს სპორტსმენის სამართლებრივ პოზიციას. 

37. ლუკა მაისურაძის საქმის შუალედური განხილვის დროს საქმეში წარმოდგენილი იყო 

საქართველოს ძიუდოს ეროვნული ნაკრების ექიმ რეაბილიტოლოგის - დიმიტრი ბაღათურიას 

ახსნა განმარტება, რომელიც შედგენილია 2023 წლის 07 ივლისს. დიმიტრი ბაღათურიას 

განმარტებით სპორტსმენი მასთან კონკრეტული ჩივილებით მივიდა მარტის ბოლოს და მისი 

მდგომარეობის გათვალისწინებით მან მოიძია ახალი ამერიკული პრეპარატი Brain-ი 

(მწარმოებელი Dioxyme). მისი გამარტებით ირკვევა, რომ მან გადახედა შემადგენლობას, 

დარწმუნდა რომ მასში სპორტსმენისთვის საზიანო არაფერი იყო, არც რომელიმე აკრძალულ 

ნივთიერებას შეიცავდა და ამის შემდეგ მისცა ლუკა მაისურაძეს. 

38. საქმეში ასევე არის ექიმ რეაბილიტოლოგის - დიმიტრი ბაღათურიას კიდევ ერთი ახსნა 

განმარტება, რომელიც სპორტსმენის წარმომადგენლის მიერ 2023 წლის 09 ნოემბერს 

გამოგზავნილ სამართლებრივ პოზიციას ერთვოდა თან და შედგენის თარიღად მითითებულია 

2023 წლის 08 ნოემბერი. აღნიშნული ახსნა-განარტება იმეორებს იგივე შინაარსს, რაც 

გადმოცემული იყო პირველ ახსნა-განმარტებაში და დამატებით აღწერილია მედიკამენტის 

შეძენის ადგილი.  ექიმის განმარტებით მან  ამერიკული პრეპარატი Brain-ი (მწარმოებელი 

Dioxyme) შეიძინა vitamine.ge -ს მაღაზიაში (ქ. თბილისი, ალექსანდრე ყაზბეგის გამზირი N49), 

საიდანაც ხშირად ყიდულობს სპორტსმენებისათვის პრეპარატებს. მისი განმარტებით, 

აღნიშნული პრეპარატის შეძენა ურჩია მაღაზიაში მომუშავე კონსულტანტმა, მას შემდეგ, რაც 

მისი პაციენტის მდგომარეობა გააცნო. 

39. 2023 წლის 09 ნოემბერს სპორტსმენ ლუკა მაისურაძის მიერ დოპინგსაწინააღმდეგო            წესების 

შესაძლო დარღვევასთან დაკავშირებით წერილობითი პოზიცია წარმოადგინა ლუკა 

მაისურაძემ და მისმა წარმომადგენელმა ანნა ანცელიოვიჩმა, სადაც აღწერილია, როგორც 

ფაქტობრივი მონაცემები, ისე მათი მოთხოვნის სამართლებრივი დასაბუთება.  

40. 2023 წლის 22 ნოემბერს ლუკა მაისურაძემ წარმოადგინა, ნოტარიულად დამოწმებული 



მინდობილობა, რომლითაც მიანიჭა უფლებამოსილება დემურ სულაბერიძეს დაიცვას მისი 

ინტერესები, სადსის სადისციპლინო კომიტეტის წინაშე. 

41. 2023 წლის 22 ნოემბერს გამართულ საჯარო მოსმენაზე ლუკა მაისურაძის წარმომადგენელმა 

განაცხადა, რომ სპორტსმენი უარყოფდა რაიმე აკრძალული ნივთერების, მათ შორის 

ოსტარინის განზრახ გამოყენებას, ვინაიდან, მისი თქმით, ლუკა მაისურაძე არის მაღალი 

დონის ათლეტი, იცის ანტიდოპინგური წესები და იაზრებს მასზე დაკისრებულ 

ვალდებულებებს ანტი-დოპინგური წესების დაცვასთან მიმართებით, აღნიშნავს ასევე იმასაც, 

რომ ოსტარინის რაოდენობა სპორტსმენის ორგანიზმში მინიმალური ოდენობით იქნა 

აღმოჩენილი. მხარე თვლის, რომ საქმე ეხება დაბინძურებული  კვებითი დანამატის მიღებას. 

რადგან მათ იმსჯელეს სპორტსმენის ორგანიზმში ოსტარინიის მოხვედრის 4 საფუძველზე 1. 

საბოტაჟი; 2. კონკურენტების ან სხვა ადამიანების მიერ რაიმე ნივთიერების გამოყენება რაც 

შეიცავს ოსტარინს; 3. საკვების დაბინძურება; 4. კვებითი დანამატების დაბინძურება. 

წარმომადგენელის განმარტებით, მათ გამორიცხეს თითქმის ყველა საფუძველი, გარდა საკვები 

დანამატების დაბინძურებისა. წარმომადგენლის თქმით, როდესაც საქმეზე დაიწყო მუშაობა, 

დაბალი კონცენტრაციის აღმოჩენის გამო, ლუკას სთხოვა ბოლო ორი თვის მანძილზე რა 

დანამატებსაც იყენებდა ყველაფერი შეეგროვებინა. გადამოწმება მოხდა კრასნოდარის 

ლაბორატორიაში, მოგვიანებით დაბინძურებაზე საეჭვო დანამატი “ბრეინი“ გაიგზავნა 

კიოლნის ლაბორატორიაში, და დადგინდა, რომ ორივე შეფუთვაში, გახსნილშიც  და 

გაუხსნელშიც იპოვეს ოსტარინის კვალი, სხვადასხვა კონცენტრაციით. წარმოამადგენელი 

ასევე განმარტავს, რომ ლუკას არ მიუთითებია ბრეინის შესახებ დოპინგის კონტროლის 

ფორმაში, რადგან მას უნდა მიეთითებინა ის დანამატები და მედიკამენტები, რასაც იღებდა 

ტესტირებამდე 7 დღით ადრე პერიოდში, ხოლო “brain -ის მიღება სპორტსმენმა დაახლოებით 

10 დღით ადრე შეწყვიტა. აქვე აღნიშნა, რომ ეს პროდუქტი ლუკასთვის რეკომენდებული  იყო 

ძიუდოს ეროვნული გუნდის რეაბილიტოლოგის, დიმიტრი  ბაღათურის, მიერ. მარტის 

ბოლოს, სპორტსმენის თხოვნის საფუძველზე, კონცენტრაციის პრობლემების მოსაგვარებლად, 

რეაბილიტოლოგმა ურჩია მას საკვები დანამატის - „ბრეინი“-ის გამოყენება. ვინაიდან, მისივე 

განმარტებით, აღნიშნული დანამატის მოხმარება ძიუდოს ფედერაციის მიერ არ 

ფინანსდებოდა, რამოდენიმე დღეში მანვე შეიძინა და გადასცა სპორტსმენს. 

რეაბილიტოლოგმა განუმარტა ლუკა მაისურაძეს, რომ ეს იყო უსაფრთხო ნივთიერება, 

რომელიც მას უნდა მიეღო დღეში ორი კაფსულა. რეაბილიტოლოგის მიმართ ნდობის მაღალი 

ხარისხიდან გამომდინარე, სპორტსმენი ენდო მას, თუმცა ვიდრე დაიწყებდა ბრეინის 

გამოყენებას, გაეცნო ეტიკეტს, სცადა ინტერნეტში, გუგლის მეშვეობით მოეძიებინა 

ინფორმაცია და ვინაიდან საეჭვო ვერაფერი აღმოაჩინა, დაიწყო ბრეინის მოხმარება. მიიღო 2-3 

დღის განმავლობაში და ვინაიდან კონცენტრაციის პრობლემა მოეხსნა, შეწყვიტა მისი 

გამოყენება. რაც შეეხება სამართლებრივ პოზიციას, წარმომადგენელი მიუთითებს, რომ 

სპორტსმენი  აღიარებს ანტი-დოპინგური წესების დარღვევას, რადგან მის სინჯებში იყო 

აღმოჩენილი ოსტარინი, მაგრამ უარყოფს განზრახ მის გამოყენებას. იგი ვთვლის, რომ სანქცია 

უნდა შემცირდეს, იქიდან გამომდინარე, რომ უმნიშვნელო ბრალის გამო იყო გამოყენებული 

დაბინძურებული პროდუქტი და მიუთითებს მუხლი 10.6.1.2.-ზე, რომლის თანახმად - 

დაბინძურებულ პროდუქტად მიიჩნევა პროდუქტი, რომელზეც აკრძალული ნივთიერების 

შესახებ არ არის ინფორმაცია დატანილი ეტიკეტზე და ინტერნეტშიც ვერ მოიძიებ ამგვარ 

ინფორმაციას. წარმომადგენელი განმარტავს, რომ წარმოდგენილი აქვს ეტიკეტის ფოტოც, 



სადაც ნამდვილად ჩანს, რომ პრეპარატი არ შეიცავს ინფორმაციას ოსტარინის შესახებ, ასევე 

კიდევ ერთხელ გაუსვა ხაზი, რომ სპორტსმენმა მოიძია ინფორმაცია ინტერნეტშიც და ვერ 

იპოვა ვერაფერი საეჭვო დანამატთან დაკავშირებით. 

42. 2023 წლის 22 ნოემბერს გამართულ საჯარო მოსმენაზე სპორტსმენის წარმომადგენელმა            

განაცხადა, რომ მათ მისწერეს VITAMINI.GE-ის იმ მაღაზიას, სადაც მოხდა პრეპარატი ბრეინის 

შეძენა. წერილში მიუთეთეს, სპორტსმენის დადებითი დოპინგ ტესტის წყაროს 

დასადგენად, მიმდინარე გამოძიების ფარგლებში, ითხოვდნენ, დაედასტურებინათ  

„Dioxyme”-ს (აშშ) მიერ წარმოებული პრეპარატი „Brain“-ის ორი ერთეულის გაყიდვა 

თუ მოხდა 2023 წლის 29 მარტიდან 31 მარტამდე პერიოდში მათ საცალო ქსელში 

(რომელიც მდებარეობს ქ.თბილისში ალექსანდრე ყაზბეგის გამ. N 41 -ში)  და 

მიეწოდებინათ შესყიდვის დამადასტურებელი დოკუმენტაცია. განმცხადებელი ასევე 

ითხოვდა აღნიშნული პროდუქციის საქართველოს ტერიტორიაზე შემოტანის 

დამადასტურებელი დოკუმენტების გამოგზავნას. მხარემ აღნიშნულ წერლზე პასუხი 

მიიღო საქმის საჯარო მოსმენამდე ორი დღით ადრე. პასუხით ირრკვევა, რომ  VITAMINI.GE-

ის  მაღაზია ვერ უპასუხებს სპორტსმენის წარმომადგენლის შეკითხვებს, რადგან შეკითხვაზე 

პასუხი შეიცავს კომერციულ საიდუმლოების შემცველ ინფორმაციას. მისივე თქმით, კვლავ 

სცადეს შეეძინათ „Brain“-ი (მწარმოებელი „Dioxyme” აშშ) VITAMINI.GE-ის მაღაზიაში, 

მაგრამ ვერ შეძლეს ამ დანამატის შესყიდვა, რადგან იმ მომენტისათვის უკვე აღარ იყიდებოდა.   

43. 2023 წლის 22 ნოემბერს გამართულ საჯარო მოსმენაზე GADA-ს იურისტის - ლუკა 

ხატიაშვილის განმარტებით, სპორტსმენს ბრალი ედება კოდექსის 2.1 მუხლის 

დარღვევისთვის, რაც ითვალისწინებს, რომ იგი პასუხისმგებელია ყველა ნივთიერებაზე 

რომელიც მის სისტემაში ხვდება. ამ შემთხვევაში მხარე არ აყენებს ეჭვქვეშ იმას, რომ 

პროდუქტის მიღება მოხდა დაბინძურებული ნივთიერების გამოყენების გზით, ვინაიდან 

სახეზეა WADA-ს მიერ აკრედიტებული, კიოლნის ლაბორატორიის პასუხი, რომ გახსნილ და 

გაუხსნელ ქილებში, ორივეში იქნა აღმოჩენილი ოსტარინის კონცენტრაცია. თუმცა, არ 

ეთანხმება დაცვის მხარის შუამდგომლობას ანტიდოპინგური წესების, 10.6.1.2 მუხლის 

თანახმად  სანქციის მინიმუმადე შემცირების შესახებ და თვლის რომ გამოყენებული უნდა 

იქნას დისკვალიფიკაცია.  

44. საჯარო მოსმენაზე რეაბილიტოლოგმა დიმიტრი ბაღათურიამ განაცხადა, რომ იგი ძიუდოს 

ნაკრებში დასაქმებულია 2009 წლიდან, დაამთავრა თბილისის სახელმწიფო სამედიცინო 

უნივერსიტეტი და პროფესიით არის რეაბილიტოლოგი და არა ექიმი. მისი გამარტებით 

სპორტსმენთან აკავშირებს 7-8 წლის ნაცნობობა. მისივე თქმით, სპორტსმენმა მიმართა მას, 

ვინაიდან ჰქონდა კონცენტრაციის პრობლემები და სთხოვა მას, რომ იმ საკვები დანამატების 

გარდა, რომელსაც ის ისედაც იღებდა, რაიმე მოეძიებინა ამ პრობლემის მოსაგვარებლად. 

რეაბილიტოლოგის თქმით ვინაიდან VITAMINE.GE-ის მაღაზიაში საქართველოში ერთ-ერთი 

საუკეთესო ხარისხის პრეპარატები და ფართო არჩევანი აქვთ, იგი ესტუმრა აღნიშნულ 

მაღაზიას, მოიძია და  საჭირო პრეპარატი აღმოჩნდა ის, რაც შემდგომში სპორტსმენმა მიიღო, 

რომელიც მისი თქმით, ტვინის მკვებავია. მისი განმარტებით, მაღაზიაში არიან კომპანიების 

წარმომადგენლები და მათ ურჩიეს. პრეპარატის შერჩევისას მან გაითვალისწინა ფასი, ხარისხი 

და შემადგენლობაც. მას შესთავაზეს პრეპარატი, რომელიც მაღაზიის წარმომადგენლების 

თქმით, ხარისხიანი და გამოცდილი იყო. რეაბილიტოლოგის განმარტებით, მან გადახდა 



განახორციელა ნაღდი ფულით, ქვითარი მისცეს მაგრამ დაკარგა. მისი და სპორტსმენის ახლო 

ურთიერთობიდან გამომდინარე, ლუკამაც ნაღდი ფულით აუნაზღაურა ღირებულება. 

45. საჯარო მოსმენაზე დასმულ კითხვაზე, უსარგებლია  თუ არა რეაბილიტოლოგს საიტით gada.ge 

და თუ სმენია იქ განთავსებულ დოკუმენტზე - suppliement 411, სადაც არის  დაბინძურებული 

საკვები დანამატების ნუსხა და მითითებულია, რომ 2021 წელს საკვებ დანამატ :ბრეინში“ 

(მწარმოებელი Dioxyme) აღმოჩენილია ოსტარინი. რეაბილიტოლოგის განცხადებით, მას 

აღნიშნული საიტით უსარგებლია ადრე, თუმცა კონკრეტულ შემთხვევაში არ გამოუყენებია ამ 

საიტზე განთავსებული ბმული suppliement 411. იგი ამ დანიშნულებით სხვა საიტებით 

სარგებლობს, როგორიცაა -   rusada, თუმცა იქ არ იყო მოცემული ბრეინი. 

46. საჯარო მოსმენაზე ლუკა მაისურაძემ განმარტა, რომ ვებ გვერდი gada.ge არ უსარგებლია, არც 

მასზე განთავსებული ინფორმაციის შესახებ იცის არაფერი, ერთხელ ჩაუტარდა ტრენინგი 

GADA-ს მიერ 7-8 წლის წინ და არ მიუღია მსგავსი ინფორმაცია. მისი განმარტებით ის 

აანალიზებს, რომ მიუხედავად მისი ნდობის მაღალი ხარისხისა რეაბილიტოლოგისა და 

მაღაზიის მიმართ, საბოლოო პასუხისმგებლობა მაინც მასზეა ნებისმიერი პრეპარატისა თუ 

საკვები დანამატის მიღებისას.  სწორედ ამიტომ შეამოწმა ეტიკეტი, თუმცა არ იცოდა, რომ 

ეტიკეტში  სრული ინფორმაცია არ იქნებოდა დატანილი შემადგენლობასთან დაკავშირებით. 

სპორტსმენმა ასევე განმარტა, რომ მან იცოდა რომ ბატონი დიმიტრი იყო რეაბილიტოლოგი, 

თუმცა მას ფედერაციაში ექიმად თვლიან. სპორტსმენის განმარტებით მას წინ აქვს ოლიმპიადა, 

რომელიც მისი ოცნებაა და ძალიან ახლოს არის მის ასრულებასთან. იხსენებს, რომ 2020 წელს 

კოვიდ პანდემიის გამო გადაიდო და მაშინაც ხელი შეეშალა მონაწილეობა მიეღო 

ოლიმპიადაში. სპორტსმენმა გამოთქვა სურვილი, კომისიამ გადაწყვეტილების მიღებისას 

გაითვალისწინოს ეს ყოველივე. 

 

 

IV. სამართლებრივი საფუძვლები 

 

47. 2021 წლის მსოფლიო ანტიდოპინგური კოდექსისა და საქართველოს ანტიდოპინგური 

სააგენტოს ანტიდოპინგური წესების მე-2 მუხლის 2.1. პუნქტით ანტიდოპინგური წესების 

დარღვევად ითვლება „სპორტსმენის სინჯში აკრძალული ნივთიერების, მისი მეტაბოლიტების 

ან მარკერების არსებობა“, 2.1.1 პუნქტით   „სპორტსმენი ვალდებულია უზრუნველყოს, რომ 

აკრძალული ნივთიერება არ მოხვდეს მის ორგანიზმში. სპორტსმენი პასუხისმგებელია 

ნებისმიერ აკრძალულ ნივთიერებაზე ან მის მეტაბოლიტებსა და მარკერებზე, რომელიც მის 

სინჯში აღმოჩნდება. შესაბამისად, არ არის აუცილებელი, რომ სპორტსმენის მხრიდან 

დამტკიცდეს  განზრახვა, ბრალი, დაუდევრობა ან წინასწარი შეცნობით გამოყენება, რათა 

დადგინდეს ანტიდოპინგური წესების დარღვევა 2.1 მუხლის შესაბამისად“. 2023 წლის 12 

აპრილს, არა-საშეჯიბრო ტესტირების დროს, GADA-ს დოპინგ კონტროლის ოფიცერმა („DCO“) 

აიღო ლუკა მაისურაძისგან შარდის ნიმუში, რომელიც გაიყო ორად და  მიეცა საცნობარო 

ნომრები A1190309  (“A ნიმუში”), B1190309 („B ნიმუში“). ნიმუში იმავე დღეს გაიგზავნა 

მსოფლიო  ანტიდოპინგურ სააგენტოს მიერ (“WADA”) - აკრედიტებული ლაბორატორიაში, 

დოპინგის ლაბორატორია, კიოლნი, გერმანია. ლაბორატორიამ, გაანალიზა A ნიმუში WADA-ს 

ლაბორატორიების საერთაშორისო სტანდარტით დადგენილი პროცედურების შესაბამისად.  

48. 2023 წლის 12 აპრილის მსოფლიო ანტიდოპინგური სააგენტოს მიერ (“WADA”) - 



აკრედიტებული ლაბორატორიის (დოპინგის ლაბორატორია, კიოლნი, გერმანია) პასუხით, 

ნიმუშის ანალიზმა დაადასტურა არასასრუველი ანალიტიკური შედეგი: (AAF) – S1.2 სხვა 

ანაბოლური აგენტები/ენობოზარმი (ოსტარინი), რომელიც წარმოადგენს არა-სპეციფიკურ 

ნივთიერებას WADA- ს 2021 წლის აკრძალული სიის S1.2 კლასის  მიხედვით. 

49. 2021 წლის მსოფლიო ანტიდოპინგური კოდექსისა და საქართველოს ანტიდოპინგური 

სააგენტოს ანტიდოპინგური წესების მე-4 მუხლის (აკრძალული სია) 4.4. პუნქტით 

(თერაპიული გამოყენების გამონაკლისი) 4.4.1 ქვეპუნქტით „აკრძალული ნივთიერების ან მისი 

მეტაბოლიტების და მარკერების არსებობა, მათი გამოყენება ან გამოყენების მცდელობა, ფლობა 

ან ადმინისტრირება ან ადმინისტრირების მცდელობა არ ჩაითვლება ანტიდოპინგური წესების 

დარღვევად თუ ის შეესაბამება თერაპიული გამოყენების გამონაკლისს, რომელიც გაცემულია 

თერაპიული გამოყენების გამონაკლისის საერთაშორისო სტანდარტის შესაბამისად“. მოცემულ 

საქმეში, არ არსებობს „თერაპიული გამოყენების გამონაკლისი“ (TUE) სხვა ანაბოლური 

აგენტები/ენობოზარმის (ოსტარინი)  არსებობის გასამართლებლად. 

50. 2021 წლის მსოფლიო ანტიდოპინგური კოდექსისა და საქართველოს ანტიდოპინგური 

სააგენტოს ანტიდოპინგური წესების 10.6 მუხლით განსაზღვრულია დისკვალიფიკაციის 

ვადის შემცირება უმნიშნველო ბრალის ან უმნიშვნელო დაუდევრობის გამო, რომელიც 10.6.1 

პუნქტის შესაბამისად გამოიყენება განსაკუთრებულ შემთხვევებში 2.1.2.2 ან 2.6 მუხლების 

დარღვევისთვის გათვალისწინებული სანქციების შემსუბუქების მიზნით. 10.6.1 

გათვალისწინებული ყველა შემსუბუქება არის ურთიერთგამომრიცხავი და არ შეიძლება მათი 

კუმულაციურად გამოყენება. ამავე მუხლის 10.6.1.2 პუნქტში გამოყოფილია დაბინძურებული 

პროდუქტები. 

51. 2021 წლის მსოფლიო ანტიდოპინგური კოდექსისა და საქართველოს ანტიდოპინგური 

სააგენტოს ანტიდოპინგური წესების 10.6 მუხლის 10.6.1.2. პუნქტის კომენტარით „ამ მუხლით 

გათვალისწინებული სარგებლის მიღება სპორტსმენს შეუძლია მხოლოდ მაშინ, თუ ის არა 

მხოლოდ დაამტკიცებს იმას, რომ აკრძალული ნივთიერება მის ორგანიზმში მოხვდა 

დაბინძურებული პროდუქტის საშუალებით, არამედ რომ სახეზე იყო უმნიშვნელო ბრალი ან 

უმნიშვნელო დაუდევრობა. ამასთან ნიშანდობლივია, რომ სპორტსმენებს ეძლევათ 

შეტყობინება, რომ ისინი საკვებ დანამატებს იღებენ თავიანთი რისკის საფუძველზე. სანქციის 

შემცირება დაბინძურებულ პროდუქტთან დაკავშირებით, სადაც სახეზე იყო უმნიშვნელო 

ბრალი ან უმნიშვნელო დაუდევრობა, იშვიათად გამოიყენება, რადგან სპორტსმენმა უნდა 

დაამტკიცოს რომ მან მიიღო სიფრთხილის ყველა ზომა დაბინძურებული პროდუქტის 

მიღებამდე. როდესაც ხდება შეფასება შეუძლია თუ არა სპორტსმენს დაამტკიცოს 

დაბინძურების წყაროს წარმომავლობა, მნიშვნელოვანია, მაგალითად იმის დადგენა, გამოიყენა 

თუ არა რეალურად სპორტსმენმა დაბინძურებული საკვები დანამატი ან განაცხადა თუ არა ამ 

პროდუქტის შესახებ, დოპინგ კონტროლის პროდუქტზე. ეს მუხლი არ უნდა გავრცელდეს იმ 

პროდუქტებზე, რომლებმაც გაიარეს გარკვეული ტიპის დამუშავება. როდესაც არასასურველი 

ანალიტიკური შედეგი დგება გარემოს დაბინძურების გამო, არა პროდუქტების არამედ 

მაგალითად სასმელი წყლის ან ტბის წყლის გამო, იმ გარემოებების დადგომის გამო რასაც 

გონივრულად მოაზროვნე ადამიანი ვერ გაითვალისწინებდა, მაშინ სახეზე იქნება ბრალის ან 

დაუდევრობის არ არსებობა მუხლი 10.5-ის შესაბამისად.“ 

52. ანტიდოპინგური წესის დარღვევასთან დაკავშირებული ფაქტები შეიძლება დადგინდეს 

ნებისმიერი საიმედო საშუალებით, მათ შორის  აღიარებით, მსოფლიო ანტიდოპინგური 



კოდექსის და საქართველოს ანტიდოპინგური სააგენტოს ანტიდოპინგური წესების მე -3 

მუხლის საფუძველზე. კომისიას შეუძლია მიიღოს მხარეთა მიერ წარმოდგენილი 

მტკიცებულებები, მათ შორის,  იმ ფორმით, რომელსაც ის ჩათვლის მიზანშეწონილად და 

უფლებამოსილია ისეთი მნიშვნელობა მიანიჭოს მოპოვებულ მტკიცებულებებს, როგორსაც 

ჩათვლის საჭიროდ.  

53. მსოფლიოს ანტიდოპინგური კოდექსის და საქართველოს ანტიდოპიინგური წესების 2.1.1, 

10.2, 10.5 და 10.6 პუნქტების შესაბამისად სპორტსმენი  ვალდებულია არ დაუშვას 

აკრძალული სუბსტანციის მოხვედრა მის ორგანიზმში. სპორტსმენები პასუხს აგებენ 

ნებისმიერ აკრძალულ სუბსტანციაზე, ან მის მეტაბოლიტებზე, ან მარკერებზე, რომლებიც 

აღმოჩენილი იქნება მათგან აღებულ სინჯებში. მკაცრი პასუხისმგებლობის პრინციპის 

თანახმად, პასუხისმგებლობა ეკისრება სპორტსმენს, და ნებისმიერ მომენტში, როდესაც 

სპორტსმენის სინჯში ვლინდება აკრძალული სუბსტანცია (ან მეტაბოლიტები, ან 

მარკერები), ხდება ანტიდოპინგური წესების დარღვევა მიუხედავად იმისა, აკრძალული 

სუბსტანცია  განზრახვით თუ დაუდევრობით მოხვდა სპორტსმენის ორგანიზმში. მაგრამ 

სპორტსმენს უჩნდება შესაძლებლობა თავიდან აირიდოს ან შეარბილოს სანქციები, თუ ის 

დაამტკიცებს, რომ მას ამაში ბრალი არ მიუძღვის ან თუ მისი ბრალეულობა უმნიშვნელოა 

ანტიდოპინგური წესების შესაბამისად. 

54. საქართველოს ანტიდოპინგური წესების დანართი 1-ში მოცემული განმარტებით 

შესაბამისად მნიშვნელოვანი ბრალის ან დაუდევრობის არარსებობა სახეზეა, თუ  სპორტსმენი 

ან სხვა პირი, რომელიც დაამტკიცებს, რომ მისი ბრალი ან დაუდევრობა ყველა გარემოებების 

მთლიანობაში განხილვით და ბრალის ან დაუდევრობის არ არსებობის კრიტერიუმების 

გათვალისწინებით, არ არის მნიშვნელოვანი ანტიდოპინგური წესების დარღვევასთან 

მიმართებაში. გარდა შემთხვევებისა, როცა სპორტსმენი არასრულწლოვანია ან 2.1 მუხლით 

გათვალისწინებული ნებისმიერი დარღვევისას, სპორტსმენმა  აგრეთვე უნდა დაადგინოს 

როგორ მოხდა აკრძალული ნივთიერება მის ორგანიზმში. 

55. GADR-ის დანართ 1-ში მოცემული განსაზღვების შესაბამისად,  ბრალი ნიშნავს 

ნებისმიერი მოვალეობის უგულებელყოფას ან გარკვეეული სიტუაციის მიმართ 

არასათანადო ყურადღებით მოქცევას. სპორტსმენის ან სხვა პირის ბრალის სიმძიმის 

შეფასებისას ყურადსაღებია ისეთი ფაქტორები, როგორიცაა: სპორტსმენის გამოცდილება; 

არის თუ არა სპორტსმენი არასრულწლოვანი; განსაკუთრებული ყურადღება უნდა 

მიექცეს სპეციალურ გარემოებებს როგორიცაა  ზარალი, რისკი, რომლსაც უნდა 

აცნობიერებდეს სპორტსმენი და რამდენად განიცადა სპორტსმენმა თავისი საქციელის 

შედეგები და რამდენად კარგად შეისწავლა საკითხი, რომელიც ეხება რისკის დონეს. 

სპორტსმენის ან სხვა პირის ბრალის შეფასებისას ყურადსაღები გარემოებები უნდა იყოს 

სპეციფიური და რელევანტური სპორტსმენის ან სხვა პირის ქცევის  მოსალოდნელი 

სტანდარტიდან გადახვევის მიზეზების ასახსნელად. 

56. განსახილველ საქმეში კომისია მივიდა დასკვნამდე, რომ საქმის გადასაწყვეტად გამოიყენოს 

საქართველოს ანტიდოპინგური წესების 10.6. მუხლის 10.6.1.2 პუნქტი, რომლითაც „თუ 

სპორტსმენი ან სხვა პირი დაამტკიცებს, რომ სახეზეა უმნიშვნელო ბრალი ან უმნიშვნელო 

დაუდევრობა და ორგანიზმში აკრძალული ნივთიერების მოხვედრის წყარო იყო 

დაბინძურებული პროდუქტი, დაკისრებული სანქცია უნდა შემოიფარგლოს მინიმუმ 



გაფრთხილებით და მაქსიმუმ ორწლიანი დისკვალიფიკაციით, სპორტსმენის ან სხვა პირის 

ბრალეულობის ხარისხის გათვალისწინებით.“ მტკიცებულებათა ერთობლიობის და  საჯარო 

მოსმენის გათვალისწინებით კომისია მიიჩნევს, რომ სპორტსმენმა „ალბათობათა ბალანსით“ 

შეძლო დაედასტურებინა, რომ მის ორგანიზმში აკრძალული ნივთიერების მოხვედრის წყარო 

იყო დაბინძურებული საკვები დანამატი, რასაც ადასტურებს WADA-სმიერ აკრედიტებული 

კიოლნის ლაბორატორიის  დასკვნა. აქვე აღსანიიშნავია, რომ კომისიას კითხვები ჰქონდა 

სპორტსმენის მიერ  საერთაშორისო წესებით სერტიფიცირებული ყუბანის სახელმწიფო 

უნივერსიტეტის (კრასნოდარი, რუსეთი) სსსკ „ანალიტის“ ტესტირების ლაბორატორიაში 

გაგზავნილიი მედიკამენტების რაოდენობაზე (24 ერთეული), კერძოდ შეიძლებოდა თუ არა ამ 

რაოდენობის საკვები დანამატის მიღება სპორტსმენის მიერ. სპორტსმენის და მისი 

წარმომადგენლის  განმარტებით ლაბორატოიაში გააგზავნეს ყველა ის პრეპარატი, რომელსაც 

სპორტსმენი იღებდა ბოლო ორი თვის განმავლობაში (იხ. ზემოთ პუნქტი 40). აღსანიშნავია  

რეაბილიტოლოგის განცხადება, რომლითაც ირკვევა, რომ  სპორტსმენები დღეში საშუალოდ 

დაახლოებით 5-7 დანამატს იღებენ. ზოგჯერ ერთ სახეობის პრეპარატში რამდენიმე 

ნივთიერებაა რომელსაც სპორტსმენები ცალ-ცალკე იღებენ. აქედან გამომდინარე იზრდება 

რაოდენობა. ამიტომ ლუკა მაისურაძის მიერ  ორი თვის განმავლობაში 24 სახეობის საკვები 

დანამატი მისთვის ეჭვს არ იწვევს. აღნიშნული არგუმენტების გათვალისწინებით კომისიას არ 

აქვს საფუძველი ეჭვქვეშ დააყენოს სპორტსმენის ორგანიზმში აკრძალული ნივითიერების 

მოხვედრის წყაროს შემოთავაზებული გზა, შესაბამისად იზიარებს წარმომადგენლის 

პოზიციას და თვლის, რომ ეს გამოიწვია საკვები დანამატის დაბინძურებამ, კერძოდ პრეპარატი 

„ბრეინის“ (მწარმოებელი Dioxyme) მიღებამ, რომელიც დაბინძურებული აღმოჩნდა 

ოსტარინით. 

57. საქართველოს ანტიდოპინგური წესების 10.6. მუხლის 10.6.1.2 პუნქტი შინაარსით, მას შემდეგ 

რაც დადგინდა, რომ ორგანიზმში აკრძალული ნივთიერების მოხვედრის წყარო იყო 

დაბინძურებული პროდუქტი, მნიშვნელოვანი საკითხი რომელზეც კომისიამ იმსჯელა იყო ის, 

შეძლო თუ არა სპორტსმენმა  მის ქმედებაში უმნიშვნელო ბრალის ან უმნიშვნელო 

დაუდევრობის დამტკიცება, ასევე მნიშვნელოვანია   უმნიშვნელო ბრალისა ან უმნიშვნელო 

დაუდევრობის ხარისხის შეფასება.  

58. კომისია იზიარებს სპორტსმენის წარმომადგენლის პოზიციას განსახილველ საქმეში მათ მიერ 

მოხმობილი  Cilic-ის საქმეში სპორტსმენის ბრალეულობიის სუბიექტური და ობიექტური 

დონის შეფასების მიზნით გაკეთებული მოსაზრებების შესახებ, კერძოდ Cilic-ის საქმეზე  

მიღებული გადაწყვეტილების პ. 74-ში ბრალეულობის ობიექტური დონის განსაზღვრისას 

პანელმა აღწერა ყველა ის ნაბიჯი, რომელიც მოსალოდნელი იქნებოდა გონივრულად მოქმედი 

ადამიანისგან აკრძალული სუბსტანციის შემცველი დანამატის მოხმარებისგან თავის 

აცილების   მიზნით,   კონკრეტულად კი: «i) გამოყენებული პროდუქტის ეტიკეტის წაკითხვა 

(ან ინგრედიენტების სხვაგვარად შემოწმება), ii) ეტიკეტზე მითითებული ყველა 

ინგრედიენტის შემოწმება აკრძალულ სიაში მათი შეტანის თაობაზე; iii) პროდუქტის შესახებ 

ინფორმაციის მოძიება ინტერნეტში, iv) დარწმუნება იმაში, რომ პროდუქტი საიმედო 

წყაროდან არის მიღებული და v) კონსულტირება ამ საკითხის შესაბამის ექსპერტებთან და 

მათი სათანადო ინსტრუქტირება პროდუქტის მოხმარების დაწყებამდე“.  

59. წარმომადგენის სამართლებრივი პოზიციით და საჯარო მოსმენაზე გამოთქმული მოსაზრებით 

სპორტსმენი დარწმუნებულია, რომ მან პრაქტიკულად ყველა ნაბიჯი გადადგა, კერძოდ: 



a) მან მიიღო დანამატი იმ წყაროდან, რომელსაც მთელი 100%-ით ენდობოდა ძიუდოს 

ნაკრები გუნდის სპორტული ექიმისგან; 

b) მიღების დაწყებამდე მან შეისწავლა დანამატის შედგენილობა და ვერ მოძებნა  

შემადგენლობაში აკრძალული სუბსტანციები; 

c) მან დააზუსტა სპორტულ ექიმთან, უსაფრთხოა თუ არა მოცემული პრეპარატის  

მიღება; 

d) მან მოიძია ინფორმაცია ინტერნეტში პროდუქტის შესახებ; 

e) ის დარწმუნდა, რომ დანამატი ექიმის მიერ შეძენილი იქნა საკვები დანამატების 

გასაყიდ ოფიციალურ მაღაზიაში, სადაც ყველა სერტიფიკატი მოწმდება; 

f) ის არასდროს და არავითარ გარემოებებში ადრე არ იყენებდა რაიმე აკრძალულ 

ნივთიერებას და/ან აკრძალულ მეთოდებს; 

60. კომისიამ იმსჯელა სპორტსმენის მიერ გადადგმულ ექვსივე ნაბიჯზე და მივიდა 

დასკვნამდე, რომ  სპორსმენის მხრიდა ოთხი ნაბიჯის შესრულება ეჭვს არ იწვევს, ხოლო 

ორთან მიმართებით განსხვავებული მოსაზრება აქვს. კერძოდ: კომისია ეჭვქვეშ არ აყენებს 

სპორტსმენის მიერ საკვები დანამატის იმ წყაროდან მიღების ფაქტს რომელსაც 

ენდობოდა, ეს ფაქტი დასტურდება სპორტსმენის და რეაბილიტოლოგის ახსნა-

განმარტებებით და საჯარო მოსმენაზე გაკეთებული განცხადებებით. ასევე არ იწვევს ეჭვს, 

რომ მან ნამდვილად მოიძია ინფორმაცია ინტერნეტში პროდუქტის შესახებ.  საქმის 

მასალებით ასევე დადასტურებულად შეიძლება მივიჩნიოთ ფაქტი, რომ სპორტსმენი  

დარწმუნდა საკვები დანამატის ექიმის მიერ საკვები დანამატების გასაყიდ ოფიციალურ 

მაღაზიაში ყიდვის შესახებ, სადაც ყველა სერტიფიკატი მოწმდება. ასევე კომისიას არ აქვს 

საფუძველი ეჭვქვეშ დააყენოს  წარმომადგენლის პოზიცია, რომ სპორტსმენი არასდროს და 

არავითარ გარემოებებში ადრე არ იყენებდა რაიმე აკრძალულ ნივთიერებას და/ან 

აკრძალულ მეთოდებს, რადგან GADA-ს მიერ წარდგენილი ბრალდება მოიცავს სანქციას 

სპორტსმენის მიერ ანტიდოპინგური წესების პირველად დარღვევისას.  

61. თუმცა კომისია სრულად ვერ გაიზიარებს წარმომადგენლის პოზიციას სპორტსმენის მხრიდან 

ყველა საშუალებით მედიკამენტის შემოწმებაზე და თვლის, რომ სპორტსმენისა და 

რეაბილიტოგის მიერ განსახილველ  საქმეში სათანადო გულმოდგინებით არ იქნა 

გამოყენებული ყველა მათ ხელთ არსებული საშუალება, რასაც შეძლება გამოერიცხა  

სპორტსმენის ორგანიზმში აკრძალული პრეპარატის მოხვედრა.  ასევე აღსანიშნავია, რომ 

პრეპარატი ურჩია, მისთვის შეიძინა და მისაღებად დოზებიც განსაზღვრა არა კვალიფიკაციით 

ექიმმა, არამედ რეაბილიტოლოგმა. კომისია, საქმის მასალებთან ერთად, გაეცნო DS (Dietary 

supplements) ბაზარზე გამოსვლის, ხარისხის კონტროლის და დაბინძურებასთან 

დაკავშირებულ საერთაშორისო გამოცდილებას და კვლევებს. შესაბამისად,  იმსჯელა ლუკა 

მაისურაძის ზემოთ აღნიშნულ არგუმენტებზე. 

62. საქმის მასალებით ირკვევა, რომ ლუკა მაისურაძე აღიარებს ბრეინის (Dioxyme) მიღებას, 

რომელიც დაბინძურებული იყო ოსტარინით, რაც დაადასტურა მათ შორის, კიოლნის 

ლაბორატორიამ. სპორტსმენმა Brain მიიღო ნაკრების რეაბილიტოლოგის დიმიტრი 

ბაღათურიას რეკომენდაციით, რასაც თავის ჩვენებებში ადასტურებს დიმიტრი ბაღათურიაც. 

ლუკა მაისურაძეც და დიმიტრი ბაღათურიაც აღნიშნავენ, რომ გამოიყენეს მათთვის 

ხელმისაწვდომი და ცნობილი საკმარისი საშუალებები, კერძოდ: შეამოწმეს Brain (Dioxyme) 

ანოტაცია, Google - ის საძიებო სისტემაში მოიძიეს ინფორმაცია პრეპარატსა და კომპანიაზე და 



შეიძინეს ის სანდო ქსელ vitamine.ge-ში, რომელთანაც ხანგრძლივი ურთიერთობის 

გამოცდილება აქვთ. მაისურაძის და მისი წარმომადგენლების აზრით, სპორტსმენმა და 

დიმიტრი ბაღათურიამ განახორციელეს ჩვეულებრივი ადამიანისთვის საკმარისი ყველა 

ქმედება, რათა ჩაითვალოს, რომ ანტიდოპინგური წესების დარღვევა კი მოხდა, მაგრამ სახეზეა 

მხოლოდ უმნიშვნელო დაუდევრობა და საკ-ის 10.6.1.2. მუხლის თანახმად ითხოვენ 

გაფრთხილებას.  

63. უკანასკნელი კვლევები და პრაქტიკა ადასტურებს, რომ ბევრი საკვები დანამატი/ DS (Dietary 

Supplements) შეიცავს არადეკლარირებულ სუბსტანციებს და სპორტსმენები არიან, განზრახვის 

გარეშე, დოპინგის მიღების მნიშვნელოვანი რისკის ქვეშ. მსოფლიო ბაზარზე დაბინძურებული 

DS არსებობა ამ პროდუქტების მარეგულირებელი კანონმდებლობის ლიბერალიზმის შედეგია. 

მთავარი ფაქტორი, რაც აკლია DS რეგულაციებს არის აუცილებელი ანალიტიკური 

კონტროლი, რათა განისაზღვროს დანამატების აქტიური სუბსტანციის ხარისხი, რაოდენობა 

და ასევე, ხომ არ არის ის დაბინძურებული. წამლებისგან განსხვავებით, ამერიკასა და ევროპაში 

დანამატები არ მოწმდება ხარისხზე ბაზარზე გამოსვლამდე და პასუხისმგებლობა მათ 

უსაფრთხოებაზე აკისრია კომპანიებს. არ ხდება აქტიური სუბსტანციის ხარისხობრივი და 

რაოდენობრივი  კონტროლი და მისი შესაბამისობის კონტროლი ანოტაციასთან (Label), DS 

ხშირად დაბინძურებულია, ან არ შეიცავს იმ აქტიურ სუბსტანციებს, რაც მითითებულია 

ანოტაციაში. კვლევის უფრო ფართო და დეტალური შედეგები შეგიძლიათ ნახოთ საიტზე1  

64. სწორედ ამიტომ, კომისია მიიჩნევს, რომ DS მიღების შემთხვევაში  გაზრდილია სიფრთხილის 

მოთხოვნა სპორტსმენის და სხვა პირის მიმართ. ზოგადად, ანტიდოპინგური კოდექსი 

აღიარებს სპორტსმენის „მკაცრი პასუხისმგებლობის“ პრინციპს დოპინგთან მიმართებაში, 

რომელიც კიდევ უფრო დაკონკრეტებულია 10.6.1.2. მუხლის კომენტარში (კომენტარი 38). 

მუხლი 10.6.1.2., რომელზეც აპელირებს ლუკა მაისურაძის მხარე, შეეხება პასუხისმგებლობას 

დაბინძურებული პროდუქტის საშუალებით ორგანიზმში აკრძალული ნივთიერების 

მოხვედრას. ამ შემთხვევაში, დაბინძურებული პროდუქტია DS Brain (Dioxyme). 10.6.1.2. 

მუხლის კომენტარი ზუსტად განმარტავს, რომ: ამ მუხლით გათვალისწინებული სარგებლის 

მიღება სპორტსმენს შეუძლია მხოლოდ მაშინ, თუ ის არა მხოლოდ დაამტკიცებს იმას, რომ 

აკრძალული ნივთიერება მის ორგანიზმში მოხვდა დაბინძურებული პროდუქტის 

საშუალებით, არამედ რომ სახეზე იყო უმნიშვნელო ბრალი ან უმნიშვნელო დაუდევრობა. 

ამასთან ნიშანდობლივია, რომ სპორტსმენებს ეძლევათ შეტყობინება, რომ ისინი საკვებ 

დანამატებს იღებენ თავიანთი რისკის საფუძველზე. სანქციის შემცირება დაბინძურებულ 

პროდუქტთან დაკავშირებით, სადაც სახეზე იყო უმნიშვნელო ბრალი ან უმნიშვნელო 

დაუდევრობა, იშვიათად გამოიყენება, რადგან სპორტსმენმა უნდა დაამტკიცოს რომ მან მიიღო 

სიფრთხილის ყველა ზომა დაბინძურებული პროდუქტის მიღებამდე. როდესაც ხდება 

შეფასება შეუძლია თუ არა სპორტსმენს დაამტკიცოს დაბინძურების წყაროს წარმომავლობა, 

მნიშვნელოვანია, მაგალითად იმის დადგენა, გამოიყენა თუ არა რეალურად სპორტსმენმა 

აკრძალული ნივთიერება ან განაცხადა თუ არა ტესტირების დროს ამ პროდუქტის შესახებ, რაც 

დოპინგ კონტროლის ოფიცერმა ჩაწერა დოპინგ კონტროლის ფორმაში.  

65. ლუკა მაისურაძემ დაადასტურა, რომ აკრძალული ნივთიერება მოხვდა მის ორგანიზმში 

დაბინძურებული პროდუქტიდან. დიმიტრი ბაღათურიას ახსნა-განმარტებით, მან ბრეინი 

 
1 https://www.ncbi.nlm.nih.gov/pmc/articles/PMC9054437/ 

https://www.ncbi.nlm.nih.gov/pmc/articles/PMC9054437/


(Dioxyme) შეიძინა vitamine.ge - ს სანდო ქსელში (თუმცა ვერ წარმოადგინა ანგარიშსწორების 

რაიმე დოკუმენტი. თქვა, რომ ჩეკი გადააგდო). შეკითხვაზე ქონდათ თუ არა გაყიდვაში ბრეინი 

(Dyoxime), vitamine.ge აღნიშნავს, რომ ეს კომერციული საიდუმლოებაა და არ გასცა 

ინფორმაცია.  

66. ლუკა მაისურაძემ (მისმა რეაბილიტოლოგმა-დიმიტრი ბაღათურიამ) არ გამოიყენა 

სიფრთხილის ყველა ზომა,  კერძოდ: ა) არ კითხა ნაკრების ექიმს, (დიმიტრი ბაღათურია 

რეაბილიტოლოგია და არა ექიმი, რაც სპოტსმენისთვისაც ცნობილი იყო და ეს ინფორმაცია 

დაადასტურა საჯარო მოსმენაზე); ბ) შემოიფარგლა მხოლოდ ინტერნეტის ზოგადი 

მონაცემებით (Google search) და არ შეამოწმა ისეთი მნიშვნელოვანი, დოპინგისთვის 

სპეციალიზებული და ყველასპორტსმენისთვის გასაცნობად სავალდებულო - საქართველოს 

ანტიდოპინგური სააგენტოს ოფიციალური ვებგვერდი gada.ge2, მასზე განთავსებული 

დოკუმენტი supplements 411/USADA3, სადაც არის ჩამოთვლილი, უკვე აღმოჩენილი 

დაბინძურებული პროდუქტები და მათ შორის, იყო Brain (Dioxyme) 2021 წლის 11 თებერვალს. 

გ) დაეყრდნო მხოლოდ პროდუქტის ანოტაციას, თუმცა მისთვის, როგორც მაღალი რანგის 

სპორტსმენისთვის და მისი რეაბილიტოლოგისთვის, ცნობილი უნდა ყოფილიყო დანამატების 

დაბინძურების არსებული რისკი, რაზეც ზემოთ ვისაუბრეთ.  

67. ყოველივე ზემოთაღნიშნულის გათვალისწინებით კომისია, ითვალისწინებს რა სპორტსმენის 

გულწრფელ მცდელობას ყველაფერი გაეკეთებინა, რომ აკრძალული პრეპარატი მის 

ორგანიზმში არ მოხვედრილიყო, მიიჩნევს, რომ მისი მცდელობა არა საკმარისია, კერძოდ, 

შეეძლო მინიმუმ ენახა ინფორმაცია იმ ვებგვერდზე, რომელიც შექმნილია სწორედ 

სპორტსმენების და სპორტში მოღვაწე პირების ინფორმირების მიზნით, ასევე პრეპარატი, 

რომელიც გადასცა კვალიფიკაცით არა ექიმმა, არამედ რეაბილიტოლოგმა გადაემოწმებინა 

სპორტიის ექიმთან ან სხვა სპეციალიზებულ ექიმთან.  

68. დაუდევრობის ხარისხის შეფასებისას კომისია ასევე მნიშვნელოვნად მიიჩნევს საკვები 

დანამატების ეტიკეტის არასანდოობის პრობლემას, რაც ასევე ცნობილი უნდა ყოფილიყო 

სპორტსმენისთვის და პრეპარატის შემძენი რეაბილიტოლოგისთვისაც,  

69. შესაბამისად საქართველოს ანტიდოპინგური წესების 10.6 მუხლის 10.6.1.2. პუნქტის 

შესაბამისად სპორტსმენს სანქციის სახით უნდა განესაზღვროს ერთ წლიანი 

დისკვალიფიკაცია. 

70. კომისია განსახილველ საქმეში ასევე მიიჩნევს, რომ არ უნდა შემოიფარგლოს მხოლოდ 

სპორტსმენის ბრალეულობის შეფასებით, პრევენციის მიზნით მნიშვნელოვანია სპოტსმენის 

რეაბილიტოლოგის ქმედების შეფასება, მნიშვნელოვანია აღინიშნოს, რომ განსახილველ 

საქმეში სპორტსმენის მხრიდან ანტიდოპინგური წესების დარღვევის წყაროს წარმოადგენს 

დაბინძურებული საკვები დანამატი, რომლის მიღებაც ურჩია რეაბილიტოლოგმა, არა მარტო 

ურჩია, არამედ თავად შეიძინა და გადასცა სპორტსმენს, მიუხედავად იმისა, რომ თავად 

კვალიფიკაციით ექიმი არ არის, პრეპარატის შესახებ ინფორმაცია არ გადაამოწმა სპორტის 

ექიმთან, ასევე არ შეამოწმა ყველა ვალიდური  და ხელმისაწვდომი საშუალება, რითაც   

მნიშვნელოვანი ზიანი მიაყენა სპორტსმენს.  კომისია მიიჩნევს, რომ ექიმის მხრიდან ჩადენილი 

 
2 http://www.gada.ge/ka/  
3 https://www.usada.org/athletes/substances/supplement-connect/  

http://www.gada.ge/ka/
https://www.usada.org/athletes/substances/supplement-connect/


ქმედების შეფასების მიზნით  ინფორმაცია გაეგზავნოს საქართველოს ანტიდოპინგურ 

სააგენტოს შემდგომი რეაგირებისთვის (დანართი 1).  

 

V.  დისკვალიფიკაციის პერიოდის ათვლა 

 

71. მსოფლიოს ანტიდოპინგური კოდექსის და საქართველოს ანტიდოპინგური სააგენტოს 

ანტიდოპინგური წესების 10.13 პუნქტით დისკვალიფიკაციის პერიოდი უნდა დაიწყოს 

მოსმენის ორგანოს საბოლოო გადაწყვეტილების მიღების დღიდან, შესაბამისად ლუკა 

მაისურაძის დისკვალიფიკაცის პერიოდი ძალაში შედის 2023 წლის 5 დეკემბრიდან. 

72. მსოფლიოს ანტიდოპინგური კოდექსის და საქართველოს ანტიდოპინგური სააგენტოს  

ანტიდოპინგური წესების 10.13.2.1 პუნქტის შესაბამისად თუ სპორტსმენი ან სხვა პირი 

მოიხდის დროებითი დისკვალიფიკაციის პერიოდს, მას ეს პერიოდი ჩაეთვლება საბოლოოდ 

დაწესებული დისკვალიფიკაციის პერიოდში. თუ სპორტსმენის ან სხვა პირის მიმართ გაუქმდა  

დაწესებული დროებით დისკვალიფიკაცია, ეს პერიოდი არ ჩაითვლება საბოლოო 

დისკვალიფიკაციაში. 

73. შესაბამისად საქართველოს ანტიდოპინგური სააგენტოს მიერ ლუკა მაისურაძისათვის 2023 

წლის 13 ივნისიდან საქართველოს ანტიდოპინგური სადისციპლინო კომისიის მიერ 2023 წლის 

02 აგვისტომდე (დროებითი დისკვალიიფიკაციის  გაუქმების შესახებ მიღებულ 

გადაწყვეტილებამდე) დანიშნული დროებითი დისკვალიფიკაციის პერიოდი ჩაეთვალოს 

დაკისრებული საბოლოო დისკვალიფიკაციის პერიოდში, შესაბამისად ლუკა მაისურაძის მიერ 

2023 წლის 13 ივნისიდან  2023 წლის 02 აგვისტომდე მოხდილი დროებითი დისკვალიფიკაციის 

პერიოდი (50 დღე) ჩაეთვალოს მოხდილად. რაც შეეხება საქართველოს ანტიდოპინგური 

სადისციპლიო კომისიის მიერ 2023 წლის 02 აგვისტოდან (დროებითი დისკვალიიფიკაციის  

გაუქმების შესახებ მიღებულ გადაწყვეტილებიდან) წინამდებარე გადაწყვეტილებამდე - 2023 

წლის 05 დეკემბრამდე პერიოდი  არ ჩაითვლება საბოლოო დისკვალიფიკაციის პერიოდში. 

74. შესაბამისად ლუკა მაისურაძეს უფლებამოსილება შეუჩერდეს 2024 წლის 16 ოქტომბრის 

ჩათვლით. 

 

 

VI. სტატუსი დისკვალიფიკაციის პერიოდში 

 

მსოფლიოს ანტიდოპინგური კოდექსის და საქართველოს ანტიდოპინგური სააგენტოს 

ანტიდოპინგური წესების 10.14 პუნქტის 10.14.1 ქვეპუნქტის  შესაბამისად დისკვალიფიკაციის 

პერიოდში სპორტსმენს, არ აქვს უფლება მონაწილეობა მიიღოს შეჯიბრებებში ან სხვა 

ღონისძიებებში (გარდა სპეციალური ანტიდოპინგური საგანმანათლებლო ან სარეაბილიტაციო 

პროგრამებისა), რომლებიც ორგანიზებულია ხელმომწერი მხარის, მისი წევრი ორგანიზაციის, ან 

ამ უკანასკნელის წევრი კლუბის ან ორგანიზაციის მიერ. ასევე პროფესიული ლიგის მიერ 

ორგანიზებული შიდა თუ საერთაშორისო შეჯიბრებებში ან სამთავრობო ორგანოს მიერ 

დაფინანსებული ნებისმიერ ელიტარულ თუ ნაციონალური დონის სპორტულ ღონისძიებებში. 

დისკვალიფიცირებული სპორტსმენი დისკვალიფიკაციის პერიოდში ექვემდებარება ტესტირებას 

და სადსის მოთხოვნებს, წარმოადგინოს ადგილსამყოფელის შესახებ ინფორმაცია. 

 



 

 

 

 

VII. გასაჩივრების უფლება 

საქართველოს ანტიდოპინგური სააგენტოს ანტიდოპინგური სადიციპლინო კომისიის მიერ ლუკა 

მაისურაძის საქმეზე მიღებული გადაწყვეტილება, საქართველოს ანტიდოპინგური წესების მე-13 

მუხლის 13.2. პუნქტის 13.2.1 ქვეპუნქტის თანახმად დაკავშირებულია საერთაშორისო დონის 

სპორტსმენებთან, შესაბამისად გასაჩივრდება ექსკლუზიურად საერთაშორისო სპორტულ 

არბიტრაჟში. 

 

VII. გადაწყვეტილების შემდეგ აღიარების შედეგები 

საქართველოს ანტიდოპინგური სააგენტოს ანტიდოპინგური წესების მე-10 მუხლის 10.8.2 (საქმის 

გადაწყვეტის შეთანხმება) პუნქტის შესაბამისად, როდესაც სპორტსმენი ან სხვა პირი თავისი 

დისკრეციის ფარგლებში აღიარებს  ანტიდოპინგური წესების დარღვევას მას შემდეგ რაც მოხდება 

მათი კონფრონტაცია სადსის მიერ და ისინი აღიარებენ შედეგებს, რომელიც მისაღებია 

სადსისთვის და მსოფლიო ანტიდოპინგური სააგენტოსთვის, მაშინ:  

ა) სპორტსმენს ან სხვა პირს უფლება აქვს მიიღოს დისკვალიფიკაციის პერიოდის შემცირება, 

რისთვისაც სადსი და მსოფლიო ანტიდოპინგური სააგენტო შეაფასებს მუხლებს 10.1 დან 10.7 

გამოყენების შესაძლებლობას ანტიდოპინგური წესის დარღვევის სერიოზულობის, სპორტსმენის 

ან სხვა პირის ბრალის ხარისხის ან მათ მიერ დარღვევის აღიარების სიჩქარის საფუძველზე და  

ბ) დისკვალიფიკაციის პერიოდის ათვლა შეიძლება დაიწყოს სინჯის აღების დღიდან ან იმ 

დღიდან, როდესაც ბოლოჯერ დაირღვა ანტიდოპინგური წესი. ყველა შემთხვევაში, როდესაც 

მოხდება ამ მუხლის გამოყენება, სპორტსმენმა ან სხვა პირმა უნდა მოიხადოს სულ მცირე 

შეთანხმებული სანქციის ნახევარი, რომლის ათვლა დაიწყო მაშინ, როდესაც სპორტსმენმა ან სხვა 

პირმა აღიარა დაკისრებული სანქცია ან როდესაც დაწესდა დროებითი სანქცია და სპორტსმენი ან 

სხვა პირი დაემორჩილა ამ სანქციას. მსოფლიო ანტიდოპინგური სააგენტოს და სადსის 

გადაწყვეტილება გამოიყენონ ეს შეთანხმება ან არ გამოიყენონ ეს შეთანხმება და სანქციის 

ოდენობა, ასევე დისკვალიფიკაციის პერიოდის დაწყების თარიღი, არ არის მოსმენის ორგანოს 

გადახედვის საგანი და არ შეიძლება გასაჩივრდეს მე-13 მუხლის საფუძველზე. 

თუ სპორტსმენს ან სხვა პირს,სურს ამ მუხლით გათვალისწინებული შეთანხმების მიღწევა, მაშინ 

სადსს შეუძლია ნება დართოს სპორტსმენს ან სხვა პირს რომ განიხილონ ანტიდოპინგური წესების 

დარღვევის აღიარება ანტიდოპინგურ სააგენტოსთან, მზღუდავი შეთანხმების დადებით. 

საქართველოს ანტიდოპინგური სააგენტოს ანტიდოპინგური წესების მე-9 მუხლის 9.2.1 პუნქტის 

შესაბამისად, სპორტსმენი ან სხვა პირი, რომელიც ექვემდებარება დისკვალიფიკაციის პერიოდს, 

GADA-ს შედეგების მართვის ორგანოს აცნობებს მათი სტატუსის შესახებ დისკვალიფიკაციის 

პერიოდში, მათ შორის, კოდექსის 10.14 მუხლის შესაბამისად მონაწილეობის აკრძალვის 

დარღვევის შედეგების შესახებ. GADA-ს შედეგების მართვის ორგანო უზრუნველყოფს, რომ 

დისკვალიფიკაციის პერიოდი სათანადოდ იყოს დაცული მისი კომპეტენციის ფარგლებში. 

სპორტსმენმა ან სხვა პირს ასევე უნდა ეცნობოს, რომ მათ შეუძლიათ კვლავ მოითხოვონ არსებითი 

დახმარება. 

 



 

 

 

საქართველოს ანტიდოპინგური სააგენტოს ანტიდოპინგური სადისციპლინო კომისიამ 2023 წლის 

22 ნოემბერს ჩატარებული მოსმენის და საქმეში წარმოდგენილი  დოკუმენტაციის 

გათვალისწინებით ერთსულოვანი გადაწყვეტილება მიიღო 2023 წლის 05 დეკემბრის სხდომაზე. 

სხდომას ესწრებოდნენ კომისიის თავმჯდომარე ნინო ბოჭორიშვილი, წევრები: ქეთევან 

მარდალეიშვილი და მერაბ მეტრეველი. კომისიის მდივანი გიორგი მიქიაშვილი, ხმის უფლების 

გარეშე.  

 

 

 

საქართველოს ანტიდოპინგური სააგენტოს  

ანტიდობინგური სადისციპლინო კომისიის 

თავმჯდომარე 

 

ნინო ბოჭორიშვილი      

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

დანართი 1 

 

საქართველოს ანტიდოპინგური სააგენტოს  

თავმჯდომარეს ბატონ პავლე კასრაძეს 

 

საქართველოს ანტიდოპინგური სააგენტოს 

ანტიდოპინგური სადისციპლინო კომისიის 

თავმჯდომარის ნინო ბოჭორიშვილის 

 

მიმართვა 

 

 მოგახსენებთ, რომ საქართველოს ანტიდოპინგური სააგენტოს ანტიდოპინგურმა 

სადისციპლინო კომისიამ განიხილა და 2023 წლის 05 დეკემბერს მიიღო  გადაწყვეტილება  № 2023-

05 საქმეზე „საქართველოს ანტიდოპინგური სააგენტო ლუკა მაისურაძის წინააღმდეგ“.  

 კომისიამ განსახილველ საქმეში  მიიჩნია, რომ არ უნდა შემოიფარგლოს მხოლოდ 

სპორტსმენის - ძიუდოს ნაკრების წევრის ლუკა მაისურაძის ბრალეულობის შეფასებით, 

პრევენციის მიზნით მნიშვნელოვანია დიმიტრი ბაღათურიას ქმედების შეფასება, მნიშვნელოვანია 

აღინიშნოს, რომ განსახილველ საქმეში სპორტსმენის მხრიდან ანტიდოპინგური წესების 

დარღვევის წყაროს წარმოადგენს დაბინძურებული საკვები დანამატი, რომლის მიღებაც ურჩია 

რეაბილიტოლოგმა, არა მარტო ურჩია, არამედ თავად შეიძინა და გადასცა სპორტსმენს, 

მიუხედავად იმისა, რომ თავად კვალიფიკაციით ექიმი არ არის, პრეპარატის შესახებ ინფორმაცია 

არ გადაამოწმა სპორტის ექიმთან, ასევე არ შეამოწმა ყველა ვალიდური  და ხელმისაწვდომი 

საშუალება, რითაც   მნიშვნელოვანი ზიანი მიაყენა სპორტსმენს.  

შესაბამისად, მოგმართავთ დაიწყოთ წარმოება საქართველოს ძიუდოს ეროვნული 

ნაკრების რეაბილიტოლოგის დიმიტრი ბაღათურის მხრიდან ჩადენილი ქმედების შეფასების 

მიზნით. 

 

 

 

საქართველოს ანტიდოპინგური სააგენტოს 

ანტიდოპინგური სადისციპლინო კომისიის 

თავმჯდომარე 

  

ნინო ბოჭორიშვილი      


